
Annotatsiya: Ushbu maqolada mamlakat iqtisodiyoti va uning tarmoqlarida tadbirkorlik subyektlarining tutgan o‘rni statistik 
ma’lumotlar asosida tahlil qilingan. Kichik biznes va xususiy tadbirkorlikning iqtisodiy taraqqiyotdagi ahamiyati yoritilgan. 
Muallif tomonidan ushbu sohalarni rivojlantirishni ta’minlovchi infratuzilmani yanada takomillashtirish bo‘yicha takliflar 
ilgari surilgan.

Kalit soʻzlar: Tadbirkorlik, kichik biznes, bandlik, sanoat, iqtisodiy taraqqiyot, iqtisodiyot tarmoqlari.
Abstract: This article analyzes the role of entrepreneurial entities in the national economy and its sectors based on 
statistical data. The importance of small business and private entrepreneurship in promoting economic development is 
highlighted. The author presents proposals for further improvement of the infrastructure supporting these sectors.

Key words: Entrepreneurship, small business, employment, industry, economic development, economic sectors.
Аннотация: В статье проводится анализ роли субъектов предпринимательства в экономике страны и её отраслях 
на основе статистических данных. Подчёркивается значение малого бизнеса и частного предпринимательства 
в обеспечении экономического развития. Автором предложены меры по дальнейшему совершенствованию 
инфраструктуры, поддерживающей данные сферы.

Ключевые слова: Предпринимательство, малый бизнес, занятость, промышленность, экономическое развитие, 
отрасли экономики.

K I R I S H
Jahon miqyosida global iqtisodiy integratsiya va raqobat kuchayib borayotgan bir sharoitda, milliy 

iqtisodiyotning barqaror rivojlanishida kichik biznes hamda xususiy tadbirkorlikning ahamiyati tobora ortib 
bormoqda. Shu sababli mamlakatimizda mazkur sohalarni yanada rivojlantirishga qaratilgan iqtisodiy islohotlar 
ko‘lami yildan-yilga kengaymoqda. Natijada tadbirkorlik subyektlarining faoliyatini har tomonlama qo‘llab-
quvvatlash hamda ularning milliy iqtisodiyotdagi ulushini oshirish yo‘lida ijobiy natijalarga erishilmoqda.

Kichik biznes va xususiy tadbirkorlik faoliyatining ustunlik jihatlari – nisbatan kam resurslar talab qilishi, 
bozordagi o‘zgarishlarga tez moslasha olishi, mavjud imkoniyatlardan samarali foydalanib, bozorga tezda o‘z 
taklifini bera olishi bilan tavsiflanadi. Ushbu xususiyatlar ularni yirik biznesga nisbatan yanada raqobatbardosh 
qiladi. Bundan tashqari, tadbirkorlik subyektlari o‘z faoliyatini kengaytirish va daromadni oshirish maqsadida 
bozorda izchil harakat olib borar ekan, bu holat bandlik muammosining bartaraf etilishiga ham sezilarli darajada 
ijobiy ta’sir ko‘rsatadi.

Davlat tomonidan olib borilayotgan iqtisodiy islohotlar, xususan, iqtisodiyotdagi davlat ulushini bosqichma-
bosqich kamaytirish, xususiy mulk daxlsizligini ta’minlash, tadbirkorlik faoliyatining yalpi ichki mahsulotdagi 
(YAIM) ulushini oshirish, import o‘rnini bosuvchi milliy ishlab chiqarish va xizmat ko‘rsatish tarmoqlarini 
rivojlantirishga qaratilgan chora-tadbirlar o‘z samaradorligini ko‘rsatmoqda.

Xususan, O‘zbekiston Respublikasi Prezidentining 2025-yil 19-martdagi PF–50-sonli “Kichik va o‘rta 
biznesning iqtisodiyotdagi o‘rnini oshirish chora-tadbirlari to‘g‘risida”gi Farmoni [1] asosida kichik biznesni 
jadallik bilan rivojlantirish, hududlarda biznes muhitini yanada yaxshilash, iqtisodiy o‘sishni rag‘batlantiruvchi 
yangi biznes tashabbuslarini amalga oshirish, shuningdek, raqobatbardosh mahsulotlar bilan tashqi bozor 
segmentlariga chiqishni qo‘llab-quvvatlashga qaratilgan kompleks chora-tadbirlar amaliyotga joriy etilmoqda.

M A V Z U G A  O I D  A D A B I Y O T L A R  T A H L I L I
Kichik biznes va xususiy tadbirkorlik faoliyatining iqtisodiyotdagi o‘rni, uning barqaror iqtisodiy rivojlanishdagi 

ahamiyati va o‘ziga xos xususiyatlari bo‘yicha ko‘plab xorijiy va mahalliy olimlar tomonidan ilmiy tadqiqotlar olib 
borilgan. Jumladan, Y. Shumpeter [2], A. Asaul [3], P. Khizrich [4], A. Hoskin [5] kabi xorijiy iqtisodchilar ushbu 
sohaning nazariy asoslarini ishlab chiqishgan. Ularning tadqiqotlarida tadbirkorlik innovatsiyalarning asosiy 
drayveri, iqtisodiy yangilanish va ish o‘rinlari yaratish vositasi sifatida talqin etiladi.

O‘zbekistonlik olimlar – S. G‘ulomov [6], B. Xodiyev, M. Qosimova, A. Samadov [7], U. G‘afurov [8], S. 
Salaev [9] va boshqalar esa mamlakatimizda kichik biznes va xususiy tadbirkorlikning rivojlanish bosqichlari, 
institutsional bazasi, moliyalashtirish mexanizmlari va huquqiy asoslarini ilmiy jihatdan chuqur tahlil etishgan. 
S. G‘ulomov o‘z tadqiqotlarida tadbirkorlik subyektlarini davlat tomonidan qo‘llab-quvvatlashning zarurligini 
asoslab bergan bo‘lsa, A. Samadov kichik biznesning hududiy ixtisoslashuvini va infratuzilma bilan bog‘liq 
muammolarni yoritgan.

Shuningdek, mahalliy adabiyotlarda xususiy sektorning YAIMdagi ulushini oshirish, zamonaviy moliyaviy 
xizmatlardan foydalanish imkoniyatlarini kengaytirish, soliq yengilliklari, biznes yuritish qulayligi indekslari orqali 
tadbirkorlik salohiyatini oshirishga oid ilmiy yondashuvlar keng yoritilgan. Ushbu adabiyotlar maqola mazmunini 
boyitishda asosiy nazariy-metodologik asos vazifasini bajardi.

T A D Q I Q O T  M E T O D O L O G I YA S I
Maqolada tadbirkorlik faoliyatining barqaror iqtisodiy taraqqiyotdagi o‘rnini aniqlash va baholash maqsadida 

tizimli yondashuv asosida ilmiy metodlar qo‘llanildi. Avvalo, soha bo‘yicha mavjud ilmiy qarashlar va adabiyotlar 
o‘rganildi, ularning asosiy tamoyillari tahlil qilindi. Statistik ma’lumotlardan foydalanilgan holda, tadbirkorlik 
muhitining rivojlanish darajasi baholandi, subyektlarning iqtisodiy faoliyat ko‘rsatkichlari guruhlashtirildi hamda 
ular o‘rtasidagi bog‘liqliklar aniqlashga intilindi.

Shuningdek, ekspert baholash usuli orqali kichik biznesni rivojlantirishga to‘sqinlik qilayotgan omillar 
aniqlanib, ularni bartaraf etish bo‘yicha takliflar ishlab chiqildi. Kontent tahlili va empirik kuzatuvlar asosida 
mavjud holat baholanib, natijalarga asoslangan holda nazariy va amaliy xulosalar chiqarildi. Tadqiqotda 
shuningdek solishtirma tahlil, guruhlash, tendensiyalarni aniqlash va natijalarning grafik ifodasi kabi kompleks 
metodologik yondashuvlar uyg‘un holda qo‘llanildi.

T A H L I L  V A  N A T I J A L A R
Tadbirkorlik faoliyati zamonaviy iqtisodiyotning barqaror rivojlanishida hal qiluvchi omillardan biri 

hisoblanadi. U iqtisodiy o‘sish, innovatsion yangiliklar va bandlik darajasining oshishida katalizator vazifasini 
bajaradi. Tadbirkorlar yangi ishlab chiqarish quvvatlarini tashkil etish, yangi ish o‘rinlarini yaratish, mahsulot va 
xizmatlar turini kengaytirish orqali YAIMga sezilarli hissa qo‘shmoqdalar. Bu esa jamiyatda iqtisodiy faollik va 
ijtimoiy farovonlik darajasini oshiradi.

Tadbirkorlar ko‘pincha texnologik va ijtimoiy o‘zgarishlarning boshlanish nuqtasida turadilar. Ular innovatsion 
mahsulot va xizmatlarni ishlab chiqadilar, mavjudlarini takomillashtiradilar, ishlab chiqarish va xizmat ko‘rsatish 
jarayonlarini yangi usullar asosida tashkil etadilar. Natijada iqtisodiyotda samaradorlik oshadi, yangi iste’mol 
segmentlari shakllanadi va eksport imkoniyatlari kengayadi.

Tadbirkorlik faoliyati shuningdek ijtimoiy o‘zgarishlarning asosiy drayveri sifatida ham namoyon bo‘ladi. 
Yaratilayotgan noyob mahsulotlar orqali hayot sifatiga bevosita ta’sir qilinadi, insonlarning ishlash, yashash va 
fikrlash tarziga yangicha yondashuvlar shakllanadi. Shu bilan birga, bozorga yangi tadbirkorlik subyektlarining 
kirib kelishi mavjud raqobatchilarni faolroq harakat qilishga, yangi yondashuvlar va boshqaruv usullarini joriy 
etishga undaydi. Bu esa umumiy bozor muhitining sifatini oshirib, milliy iqtisodiyotda innovatsion raqobatni 
faollashtiradi.

Quyida keltirilgan 1-rasmda 2010-2024 - yillarda kichik tadbirkorlik sub’ektlarining mamlakat YaIMdagi 
ulushi jamiga nisbatan foizlarda keltirilgan.

1-rasm. Kichik tadbirkorlik subyektlarining jami YaIMdagi ulushi1. 

1-rasmda keltirilgan statistik ma’lumotlardan ko‘rinib turibdiki, so‘nggi o‘n yillikda tadbirkorlik subyektlarining 
mamlakat yalpi ichki mahsulotidagi (YAIM) ulushi nisbatan qisqarganiga qaramay, umumiy hisobda 50 foizdan 
yuqori darajada saqlanib qolgan. Bu esa YAIMning yarmidan ortiq qismi aynan kichik tadbirkorlik subyektlari 
tomonidan yaratilayotganini anglatadi. Ushbu holat kichik biznes vakillarining mamlakat iqtisodiyotining barqaror 
rivojlanishidagi o‘rni va roli yuqoriligini yaqqol tasdiqlaydi.

Surxondaryo viloyati misolida olib qaralganda, yirik ishlab chiqarish korxonalari va zavodlar sonining 
nisbatan kamligiga qaramasdan, viloyat yalpi hududiy mahsulotining (YaHM) 70 foizdan ortig‘i aynan tadbirkorlik 
subyektlari hissasiga to‘g‘ri kelmoqda. Xususan, 2024-yil yakunlariga ko‘ra, Surxondaryo viloyatining YaHM 
tarkibida kichik biznes subyektlari tomonidan yaratilgan mahsulotlar ulushi 77,8 foizni tashkil etgan bo‘lib, bu 
ko‘rsatkich respublika miqyosidagi 54,3 foizlik natijadan ancha yuqori. Ushbu raqamlar Surxondaryo viloyatida 
kichik tadbirkorlikning iqtisodiy ahamiyati nihoyatda muhim ekanini ko‘rsatmoqda.

2-rasmda esa kichik tadbirkorlik subyektlarining sanoat tarmog‘i doirasidagi ulushi tahlil qilingan. 2010-
yilda bu ko‘rsatkich respublika bo‘yicha chorak qismdan yuqori (25% dan ortiq) bo‘lgan bo‘lsa, 2015-yilga kelib 
40 foizdan oshgan. Biroq 2020–2023-yillar davomida ushbu ulush nisbatan kamayib, 27 foiz atrofida bo‘lgan. 
Shunga qaramay, 2024-yilga kelib kichik tadbirkorlik subyektlarining sanoat tarmog‘idagi ulushi yana o‘sib, 32,4 
foizga yetgan.

Hududiy kesimda, Surxondaryo viloyatida 2010-yilda kichik biznesning sanoatdagi ulushi respublika 
darajasiga yaqin bo‘lgan bo‘lsa, 2015-yildan boshlab bu ko‘rsatkich izchil o‘sib borgan. Natijada 2024-yil holatiga 
ko‘ra, viloyatdagi kichik tadbirkorlik subyektlarining sanoat sohasidagi ulushi 64,8 foizni tashkil etmoqda. Bu esa 
mazkur subyektlarning nafaqat xizmat va savdo yo‘nalishlarida, balki sanoat sohasida ham yetakchi kuchga 
aylanganini, hududiy industrial rivojlanishda muhim rol o‘ynayotganini anglatadi.

2-rasm. Kichik tadbirkorlik subyektlarining jami ishlab chiqarilgan sanoat mahsulotlari (xizmatlari)dagi ulushi2

1	  O’zbekiston Respublikasi Milliy statistika qo’mitasi ma’lumotlari asosida muallif ishlanmasi
2	  O‘zbekiston Respublikasi Milliy statistika qo’mitasi ma’lumotlari asosida muallif ishlanmasi

Quyida keltirilgan 1-jadval ma’lumotlarida ham tadbirkorlik sub’ektlarining mamlakat va hudud iqtisodiyoti 
tarmoqlaridagi ahamiyati to‘g‘risida ma’lumotlar keltirilgan bo‘lib, bunda ham O‘zbekiston Respublikasi 
va Surxondaryo viloyatlari yuzasidan statistik ma’lumotlari keltirilgan. Ushbu jadvalda kichik tadbirkorlik 
sub’ektlarining jami qurilish ishlaridagi ulushi keltirilgan bo‘lib, 2010-yilda O‘zbekiston bo‘yicha bu ko‘rsatkich 
52,5 foizni tashkil etgan bo‘lsa, 2024-yilga kelib bu ko‘rsatkich 76,5 foizni tashkil etgan. Surxondaryo viloyatida 
esa 2010-yilda bu ko‘rsatkich 77,9 foizni tashkil etgan bo‘lsa, 2024-yilda 90,5 foizni tashkil etganini ko‘rishimiz 
mumkin. Bu ko‘rsatkichlar ham tadbirkorlik faoliyatining ushbu sohadagi o‘rni yuqori ekanligini ko‘rsatmoqda. 

1-jadval. Kichik tadbirkorlik subyektlarining jami qurilish ishlaridagi ulushi (jamiga nisbatan foizda)3

O‘zb. Resp. hududlari / Yillar 2010 2015 2020 2021 2022 2023 2024

O‘zbekiston Respublikasi 52,5 66,7 72,5 72,5 71,5 78,6 76,5

Surxondaryo viloyati 77,9 77,9 84,2 86,7 92,2 91,8 90,5

3-rasmda milliy iqtisodiyot uchun nafaqat iqtisodiy, balki ijtimoiy jihatdan ham dolzarb bo‘lgan aholi bandligiga 
oid statistik tahlil natijalari keltirilgan. Ushbu ma’lumotlarga ko‘ra, 2010–2023-yillar oralig‘ida O‘zbekiston 
miqyosida kichik tadbirkorlik subyektlarining jami bandlikdagi ulushi o‘rtacha 74 foiz atrofida bo‘lgan. Bu esa 
mamlakatdagi umumiy ish bilan band aholining to‘rtdan uch qismiga yaqini aynan tadbirkorlik sohasida faoliyat 
yuritganligini anglatadi.

Hududiy kesimda, Surxondaryo viloyatida ushbu ko‘rsatkich yanada yuqori darajada qayd etilgan. 2010-
yilda viloyatdagi jami bandlikda tadbirkorlik subyektlarining ulushi 75 foizni tashkil etgan bo‘lsa, 2015-yilda bu 
ko‘rsatkich maksimum darajaga yetib, 80,3 foizga ko‘tarilgan. Keyingi yillarda bu ulush nisbiy barqarorlikni 
saqlagan holda 2020-yilda – 78,4 foizni, 2023-yilda esa – 76,8 foizni tashkil qilgan.

Ushbu raqamlar shuni ko‘rsatmoqdaki, Surxondaryo viloyatida umumiy bandlikning to‘rtdan uch qismidan 
ortig‘i aynan kichik biznes va xususiy tadbirkorlik subyektlari hissasiga to‘g‘ri kelmoqda. Bu esa ushbu 
subyektlarning nafaqat iqtisodiy barqarorlikni ta’minlashdagi, balki aholi bandligini oshirish orqali ijtimoiy 
taraqqiyotga qo‘shayotgan hissasi beqiyos ekanligini isbotlaydi.

Tadbirkorlik subyektlari tomonidan yaratilayotgan doimiy ish o‘rinlari, ularning ijtimoiy himoyani 
ta’minlashdagi roli, aholining turmush darajasini yaxshilashga qo‘shayotgan hissasi hamda migratsiya oqimlarini 
pasaytirishdagi ta’siri bugungi kunda ushbu sohaning strategik ahamiyatga egaligini tasdiqlaydi.

3-rasm. Kichik tadbirkorlik subyektlarining jami bandlikdagi ulushi4

3	  O‘zbekiston Respublikasi Milliy statistika qo’mitasi ma’lumotlari asosida muallif ishlanmasi
4	  O’zbekiston Respublikasi Milliy statistika qo’mitasi ma’lumotlari asosida muallif ishlanmasi

X U L O S A  V A  T A K L I F L A R
Xulosa qilib aytishimiz mumkinki, tadbirkorlik faoliyati foyda olishga qaratilgan faoliyat turi bo‘lib, foyda 

olish – innovatsiyalarni o‘z faoliyatiga doimiy tadbiq etib borishni talab etadi. Innovatsiyalar, o‘z navbatida, 
firmalarga o‘zgaruvchan bozor sharoitlari va iste’molchilarning xohishlariga to‘laqonli javob berishga yordam 
beradi va shu bilan uzoq muddatda rentabellikni saqlab qoladi yoki oshiradi.

Yuqorida qayd etib o‘tilgan iqtisodchi olimlar fikrlari, keltirilgan nazariy asoslar va statistik ma’lumotlar 
tahlilidan xulosa qilib, kichik biznes va xususiy tadbirkorlik subyektlari faol faoliyati nafaqat milliy iqtisodiyot, 
shuningdek, ijtimoiy taraqqiyot uchun ham katta ahamiyatga ega bo‘lib, mamlakat miqyosida ular faoliyatlarini 
samarali tashkil etilishi uchun hukumat tomonidan qulay infratuzilmaning yaratilishida bizning nazarimizda 
quyidagi yo‘nalishlarga alohida e’tibor qaratilishi maqsadga muvofiqdir:

Qishloq xo‘jaligi sohasidagi tadbirkorlik faoliyati uchun sharoitlarni yanada yaxshilash, xususan, agrar soha 
hudud iqtisodiyoti uchun ahamiyatli bo‘lgan Surxondaryo viloyati uchun bu masala muhimdir;

Tadbirkorlik subyektlari faoliyatiga davlat tomonidan aralashuvni minimallashtirish, shu bilan birga, ushbu 
jarayonda bilvosita (iqtisodiy) usullardan kengroq foydalanish;

